
Ofrenda a Rosalía de Castro
Margarita Viso Soto



Ofrenda a Rosalía de Castro

As primeiras estrofas do poema Ofrenda froreal a Ro-
salía de Castro diante do moimento de Santiago de Ra-
món Cabanillas, incluídas nas Poesías ventureiras (I) da 
súa Poesía Completa[1], son a base poética da canción 
Ofrenda a Rosalía de Castro de León Durán.

Nas estrofas seleccionadas para a canción, Cabani-
llas lembra a emoción que lle produciu nun “maio de luz 
e de recendos” sendo el un mociño de catorce anos, o 
traslado do “corpo santo da cantora esgrevia” que “viña 
atopar o repouso eterno nun sartego que ergueu a de-
voción”. Ref írese naturalmente ao traslado do corpo de 
Rosalía até o que hoxe é o Panteón dos Galegos Ilustres. 
Traslado que se realizou, como sabemos, o 25 de maio 
de 1891. Data na que, efectivamente, Ramón Cabanillas 
era un colexial de 14 anos.

Esta lembranza, como nos informa máis adiante o 
propio Cabanillas no poema, prodúcese 60 anos des-
pois. E así é con exactitude. O poema foi lido polo autor 
nun acto solemne de ofrenda diante do monumento a 
Rosalía en Santiago o 24 de xullo de 1951 estando pre-
sente dona Gala Murguía. Foi publicado –seguramente 
por primeira vez- no rotativo La Noche ao día seguinte e 
servía de complemento á noticia detallada do evento. A 
noticia ilustrábase coas fotos de Cabanillas lendo o poe-
ma e de Gala Murguía acudindo cos seus acompañantes.

A canción Ofrenda a Rosalía que nos ocupa foi es-
crita por León Durán atendendo ao encargo do Trío Ro-
salía (Mezzosoprano, Mª José Ladra; Óboe, Juan Berná 
e Piano, Margarita Viso). Este Trío estreou a Ofrenda a 
Rosalía de León Durán o 13 de novembro de 2022 no 
Coliseo Noela de Noia e interpretouna posteriormente 
en diversas ocasións resultando sempre moi aplaudida 
polo público.

[1]     Cabanillas, Ramón: Poesía galega completa. Xerais. Vigo 
2009

